
Guliston davlat universiteti dotsenti
E-mail: sherzodbek.uz1986@mail.ru

Annotatsiya. Mazkur maqolada oliy ta’lim muassasalarida ilmiy tadqiqotlar hamda ishlab chiqarish o‘rtasidagi integratsiya 
jarayonlarining samaradorligi tahlil qilingan. Tadqiqotda fan, ta’lim va ishlab chiqarish o‘rtasidagi hamkorlikning innovatsion 
rivojlanishga ta’siri, ilmiy ishlanmalarni amaliyotga joriy etish imkoniyatlari hamda universitetlar va ishlab chiqarish 
korxonalari o‘rtasidagi o‘zaro hamkorlikni rivojlantirish masalalari ko‘rib chiqilgan. Shuningdek, oliy ta’lim muassasalarida 
ilmiy tadqiqot faoliyatini ishlab chiqarish bilan integratsiyalash orqali innovatsion texnologiyalarni joriy etish va iqtisodiy 
samaradorlikni oshirish yo‘llari asoslab berilgan.

Kalit soʻzlar: oliy ta’lim, ilmiy tadqiqotlar, ishlab chiqarish, integratsiya, innovatsiya, ilmiy ishlanmalar, iqtisodiy samaradorlik, 
texnologiyalar transferi.

Abstract. This article analyzes the effectiveness of the integration of scientific research and production in higher education 
institutions. The study examines the cooperation between science, education, and industry, the impact of integration 
processes on innovative development, and the possibilities of implementing research results in production practice. In 
addition, the paper identifies ways to improve the efficiency of research activities in universities through strengthening 
collaboration with industrial enterprises.

Key words: higher education, scientific research, production, integration, innovation, research results, economic efficiency, 
technology transfer.

Аннотация. В данной статье проанализирована эффективность интеграции научных исследований и производства 
в системе высшего образования. Рассмотрены вопросы сотрудничества науки, образования и производства, 
влияние интеграционных процессов на инновационное развитие, а также возможности внедрения научных 
разработок в производственную практику. Кроме того, обоснованы направления повышения эффективности 
научно-исследовательской деятельности вузов на основе развития их взаимодействия с производственными 
предприятиями.

Ключевые слова: высшее образование, научные исследования, производство, интеграция, инновации, научные 
разработки, экономическая эффективность, трансфер технологий.

K I R I S H
Zamonaviy iqtisodiyot sharoitida ilm-fan, ta’lim va ishlab chiqarish o‘rtasidagi o‘zaro hamkorlik innovatsion 

rivojlanishning muhim omillaridan biri hisoblanadi. Ayniqsa, oliy ta’lim muassasalarida olib borilayotgan 
ilmiy tadqiqotlarning ishlab chiqarish jarayonlari bilan integratsiyalashuvi iqtisodiyot tarmoqlarida zamonaviy 
texnologiyalarni joriy etish, yangi mahsulotlar yaratish hamda ishlab chiqarish samaradorligini oshirishda 
muhim ahamiyat kasb etadi.

Jahon tajribasi shuni ko‘rsatadiki, ilmiy tadqiqotlar natijalarini amaliyotga joriy etish jarayonida universitetlar, 
ilmiy-tadqiqot markazlari va ishlab chiqarish korxonalari o‘rtasidagi hamkorlik innovatsion iqtisodiyotning 
shakllanishida muhim rol o‘ynaydi. Mazkur hamkorlik natijasida ilmiy ishlanmalar ishlab chiqarishga joriy etilib, 
yangi texnologiyalar yaratiladi hamda iqtisodiy samaradorlikni oshirish imkoniyatlari kengayadi.

O‘zbekiston Respublikasida ham so‘nggi yillarda oliy ta’lim tizimini rivojlantirish, ilmiy-tadqiqot faoliyatini 
qo‘llab-quvvatlash hamda fan, ta’lim va ishlab chiqarish o‘rtasidagi integratsiyani kuchaytirishga alohida e’tibor 

qaratilmoqda. Bu borada qabul qilinayotgan normativ-huquqiy hujjatlar, davlat dasturlari va strategiyalar oliy 
ta’lim muassasalari hamda ishlab chiqarish korxonalari o‘rtasida samarali hamkorlikni rivojlantirishga xizmat 
qilmoqda.

M A V Z U G A  O I D  A D A B I Y O T L A R  S H A R H I
Oliy ta’lim tizimida ilmiy tadqiqotlar va ishlab chiqarish o‘rtasidagi integratsiya masalalari ko‘plab olimlar 

tomonidan tadqiq etilgan. O‘zbekiston Respublikasida oliy ta’lim tizimini rivojlantirishning asosiy yo‘nalishlari 
“Oliy ta’lim tizimini 2030-yilgacha rivojlantirish konsepsiyasi”da belgilab berilgan bo‘lib, unda ta’lim, fan va ishlab 
chiqarish integratsiyasini kuchaytirish muhim vazifalardan biri sifatida ko‘rsatib o‘tilgan [1]. Shuningdek, Oliy 
ta’lim, fan va innovatsiyalar vazirligi tomonidan ishlab chiqilgan metodik tavsiyalarda oliy ta’lim muassasalari 
va ishlab chiqarish korxonalari o‘rtasidagi hamkorlikni rivojlantirish hamda ilmiy tadqiqot natijalarini amaliyotga 
joriy etish masalalari yoritilgan [2].

B.R. Qodirov va D.S. Karimova tadqiqotlarida ta’lim klasterlari sharoitida kompetensiyaviy yondashuvni 
rivojlantirish orqali ta’lim, ilmiy tadqiqot va ishlab chiqarish o‘rtasidagi hamkorlikni kuchaytirish zarurligi 
ta’kidlangan [3]. S.D. Abdurashidovna va S.O. Ilxomjonovich ishlarida esa ta’lim samaradorligini oshirishda 
innovatsion yondashuvlar hamda ilmiy faoliyatning ahamiyati asoslab berilgan [4–5].

N.A. Muslimov ilmiy tadqiqotlarida innovatsion ta’lim texnologiyalarini joriy etish ta’lim jarayonining 
samaradorligini oshirish, shuningdek, ilmiy tadqiqotlar va ishlab chiqarish integratsiyasini rivojlantirishga xizmat 
qilishi ta’kidlangan [6].

Umuman olganda, mazkur tadqiqotlar oliy ta’limda ilmiy tadqiqotlar va ishlab chiqarish o‘rtasidagi 
integratsiyani rivojlantirish innovatsion taraqqiyotning muhim omili ekanligini ko‘rsatadi.

T A D Q I Q O T  M E T O D O L O G I YA S I
Tadqiqot jarayonida oliy ta’lim tizimida ilmiy tadqiqotlar va ishlab chiqarish integratsiyasining samaradorligini 

o‘rganishga qaratilgan bir qator ilmiy usullardan foydalanildi. Jumladan, nazariy tahlil usuli orqali fan, ta’lim 
va ishlab chiqarish integratsiyasiga oid ilmiy adabiyotlar, normativ-huquqiy hujjatlar hamda ilmiy tadqiqotlar 
natijalari o‘rganilib, umumlashtirildi.

Tizimli yondashuv asosida oliy ta’lim muassasalarida ilmiy tadqiqotlar va ishlab chiqarish o‘rtasidagi 
integratsiya jarayonlari yagona tizim sifatida tahlil qilindi.

T A H L I L  V A  N A T I J A L A R
O‘zbekistonda oliy ta’lim, fan va innovatsiyalarning integratsiyalashuvi hamda rivojlanishini ta’minlash 

maqsadida qator strategik hujjatlar qabul qilingan. Jumladan:
— O‘zbekiston Respublikasi Prezidentining 2019-yil 08-10 dagi PF-5847-sonli Farmoni1 — “Oliy ta’lim 

tizimini 2030-yilgacha rivojlantirish konsepsiyasi” [7]. Mazkur hujjat mamlakatda oliy ta’lim muassasalari 
faoliyatini modernizatsiya qilish, zamonaviy ilmiy tadqiqotlar hamda innovatsion dasturlarni amaliyotga joriy 
etishning asosiy yo‘nalishlarini belgilaydi;

— O‘zbekiston Respublikasi Vazirlar Mahkamasining 2024-yil 08-08 dagi 489-sonli qarori2 — mazkur 
hujjat Oliy ta’lim, fan va innovatsiyalar vazirligi faoliyatini tartibga solish sohasidagi normativ-huquqiy hujjatlarni 
tasdiqlab, davlat va xususiy sektor hamkorligini yanada samarali yo‘lga qo‘yishni nazarda tutadi;

— O‘zbekiston Respublikasi Vazirlar Mahkamasining 2025-yil 19-04 dagi 245-sonli qarori3 — ushbu 
qaror Oliy ta’lim, fan va innovatsiyalar vazirligi huzuridagi Kasbiy ta’limni rivojlantirish jamg‘armasi to‘g‘risidagi 
nizomni tasdiqlaydi.

Mazkur normativ-huquqiy hujjatlar asosida innovatsion texnologiyalarni amaliyotga tatbiq etish, ilm-fan, 
fundamental va amaliy tadqiqotlarning ustuvor yo‘nalishlarini rivojlantirish, iqtisodiyot tarmoqlari va sohalarida 
zamonaviy ilmiy yutuqlarni joriy etish, oliy ta’lim muassasalari bazasida tadqiqot va o‘quv-ilmiy markazlarni 
bosqichma-bosqich tashkil etish orqali akademik fan, oliy ta’lim va ishlab chiqarishning integratsiyasini 
ta’minlashga xizmat qiladi.

Shuningdek, ushbu jarayonlar yoshlarning ijodiy va intellektual salohiyatini rivojlantirish uchun qulay 
shart-sharoitlar yaratish, yosh olimlarni qo‘llab-quvvatlash hamda fan, ta’lim va ishlab chiqarish sohalari 
mutaxassislariga muhim vazifalarni yuklaydi (1-rasm).

1	  Oʻzbekiston Respublikasi Prezidentining Farmoni, 08.10.2019 yildagi PF-5847-son https://lex.uz/docs/-4545884 
2	  O‘zbekiston Respublikasi Vazirlar Mahkamasining 2024-yil 08-08 dagi 489-sonli qarori https://lex.uz/uz/docs/7054560 
3	  Oʻzbekiston Respublikasi Vazirlar Mahkamasining qarori, 19.04.2025 yildagi 245-son https://lex.uz/uz/docs/-7485096 

1-rasm. Fan – ta’lim – ishlab chiqarish integratsiyasining innovatsion rivojlanishdagi o‘rni

Ushbu rasmda fan, oliy ta’lim va ishlab chiqarish o‘rtasidagi integratsiya tizimi hamda uning asosiy natijalari 
tasvirlangan. Rasmda integratsiya natijasida yuzaga keladigan asosiy yo‘nalishlar ham ko‘rsatib berilgan.

Birinchidan, innovatsion potensialdan samarali foydalanish orqali ilmiy ishlanmalarni ishlab chiqarish 
jarayonlariga tatbiq etish imkoniyati kengayadi [8]. Ikkinchidan, resurslardan samarali foydalanish ta’minlanadi, 
ya’ni ilmiy, moliyaviy, texnologik va kadrlar resurslari o‘zaro uyg‘un holda qo‘llaniladi [9]. Uchinchidan, 
investitsiyalarni jalb qilish imkoniyatlari ortadi, chunki integratsiyalashgan tizim innovatsion loyihalar uchun 
yuqori investitsion jozibadorlikni ta’minlaydi [10].

Natijada fan, ta’lim va ishlab chiqarish o‘rtasidagi samarali hamkorlik iqtisodiyotni modernizatsiya qilish, 
raqobatbardosh mahsulotlar ishlab chiqarish hamda mamlakatning innovatsion rivojlanishini ta’minlashda 
muhim omil hisoblanadi.

Tadqiqot natijalariga ko‘ra, innovatsion jarayonlarning rivojlanishida milliy innovatsion tizimning 
institutsional tuzilmasi muhim rol o‘ynaydi. Ushbu tizim doirasida davlat organlari, ilmiy-tadqiqot muassasalari, 
oliy ta’lim tashkilotlari, biznes sektori hamda xalqaro hamkorlar o‘rtasidagi o‘zaro aloqalar innovatsion faoliyatni 
rag‘batlantirishga xizmat qiladi [11].

Xususan, davlat tomonidan yaratilayotgan huquqiy-me’yoriy muhit, innovatsion siyosatni qo‘llab-quvvatlash 
mexanizmlari hamda moliyaviy rag‘batlantirish choralari innovatsion faoliyatning kengayishiga ijobiy ta’sir 
ko‘rsatadi.

X U L O S A  V A  T A K L I F L A R
Olib borilgan tadqiqotlar shuni ko‘rsatadiki, oliy ta’lim tizimida ilmiy tadqiqotlar va ishlab chiqarish o‘rtasidagi 

integratsiya zamonaviy iqtisodiyot sharoitida muhim ahamiyat kasb etadi. Mazkur integratsiya ilmiy bilimlar, 
innovatsion texnologiyalar hamda ishlab chiqarish tajribasining uyg‘unlashuvi orqali iqtisodiyot tarmoqlarida 
samaradorlikni oshirishga xizmat qiladi.

Oliy ta’lim muassasalari nafaqat malakali mutaxassislar tayyorlash, balki yangi ilmiy g‘oyalar va innovatsion 
ishlanmalarni yaratish hamda ularni amaliyotga joriy etishda ham muhim rol o‘ynaydi. Shu bois oliy ta’lim 
muassasalari, ilmiy-tadqiqot tashkilotlari va ishlab chiqarish korxonalari o‘rtasidagi hamkorlikni rivojlantirish 
innovatsion taraqqiyotning muhim omillaridan biri hisoblanadi.

Tadqiqot natijalari asosida quyidagi takliflarni ilgari surish maqsadga muvofiq deb hisoblanadi:
— oliy ta’lim muassasalari va ishlab chiqarish korxonalari o‘rtasidagi hamkorlikni yanada rivojlantirish, 

qo‘shma ilmiy loyihalarni amalga oshirish hamda ilmiy tadqiqot natijalarini ishlab chiqarish jarayonlariga keng 
joriy etish;

— universitetlar huzurida innovatsion markazlar va texnoparklar faoliyatini rivojlantirish orqali ilmiy 
ishlanmalarni tijoratlashtirish imkoniyatlarini kengaytirish.

